
ISHSIZ AYOLLARDA 
SHAXSIYLIK VA EMOTSIONAL 

XUSUSIYATLARNI 
OʻRGANISHNING NAZARIY-
METODOLOGIK ASOSLARI

Jurayeva Shaxnoza Saatmuradovna
International School of Finance, Technology and Science instituti,

psixologiya fanlari boʻyicha falsafa doktori (PhD) izlanuvchisi

Annotatsiya: Maqolada ishsiz ayollarda shaxsiylik va emotsional xususiyatlarning namoyon boʻlishini oʻrganishning 
nazariy-metodologik asoslari kompleks tahlil qilingan. Emotsional sohani shaxsning yaxlit psixologik tizimidan ajralmas 
regulyativ mexanizm sifatida talqin etuvchi zamonaviy yondashuvlar (K. R. Sherer, B. I. Dodonov, S. R. Pantileyev), ish-
sizlikning psixologik oqibatlarini tushuntiruvchi klassik nazariyalar (M. Jahoda, P. B. Warr, D. Fryer), keng koʻlamli meta-
tahlil natijalari (K. I. Paul, K. Moser) hamda MDH va mahalliy tadqiqotchilarning ilmiy qarashlari qiyosiy tahlil qilingan. 
Deprivatsiya va agentlik paradigmalarining metodologik uzviyligi asoslanib, ishsizlik shaxsning kasbiy identikligi, oʻz-
oʻziga munosabati, emotsional barqarorligi va ijtimoiy faolligiga taʼsir koʻrsatuvchi murakkab ijtimoiy-psixologik stressor 
sifatida talqin etilgan. Muallif tomonidan ishsiz ayollarda shaxsiylik va emotsional xususiyatlarni oʻz holatini subyektiv 
baholash, oʻz-oʻziga munosabat, umumiy hissiy yoʻnalganlik va shaxslararo munosabatlarning oʻzaro integratsiyasiga 
asoslangan toʻrt blokli tuzilma doirasida tadqiq etish zarurligi ilmiy jihatdan asoslab berilgan.

Kalit so‘zlar: shaxsiylik, emotsional soha, ishsizlik, ayollar psixologiyasi, oʻz-oʻziga munosabat, hissiy yoʻnalganlik, psixo
logik moslashuv, latent funksiyalar nazariyasi, vitamin modeli, nazariy-metodologik tahlil.
Abstract: The article provides a comprehensive analysis of the theoretical and methodological foundations for studying 
the manifestation of personality and emotional characteristics among unemployed women. It comparatively examines 
modern approaches that treat the emotional sphere as an inseparable regulatory mechanism of the holistic personality 
system (K. R. Scherer, B. I. Dodonov, S. R. Pantileev), classical theories explaining the psychological consequences 
of unemployment (M. Jahoda, P. B. Warr, D. Fryer), large-scale meta-analytic evidence (K. I. Paul, K. Moser), and the 
scholarly views of CIS and Uzbek researchers. The methodological continuity of the deprivation and agency paradigms is 
substantiated, and unemployment is interpreted as a complex socio-psychological stressor affecting occupational identity, 
self-attitude, emotional stability and social activity. The author scientifically substantiates the need to study the personal 
and emotional characteristics of unemployed women within a four-block structure integrating subjective self-state assess-
ment, self-attitude, general emotional orientation, and interpersonal relations.

Key words: personality, emotional sphere, unemployment, psychology of women, self-attitude, emotional orientation, 
psychological adaptation, latent deprivation theory, vitamin model, theoretical-methodological analysis.
Аннотация: В статье комплексно проанализированы теоретико-методологические основы изучения проявления 
личностных и эмоциональных особенностей у безработных женщин. Проведён сравнительный анализ совре-
менных подходов, трактующих эмоциональную сферу как неотъемлемый регулятивный механизм целостной пси-
хологической системы личности (К. Р. Шерер, Б. И. Додонов, С. Р. Пантилеев), классических теорий психологиче-
ских последствий безработицы (М. Джахода, П. Б. Уорр, Д. Фрайер), результатов крупномасштабного метаанализа 
(К. И. Пауль, К. Мозер), а также научных взглядов исследователей стран СНГ и Узбекистана. Обоснована методо-
логическая преемственность депривационной и агентской парадигм; безработица интерпретирована как сложный 
социально-психологический стрессор, воздействующий на профессиональную идентичность, самоотношение, 
эмоциональную устойчивость и социальную активность личности. Автором научно обосновано, что личностные и 
эмоциональные особенности безработных женщин требуют изучения в рамках четырёхблочной структуры, инте-
грирующей субъективную оценку своего состояния, самоотношение, общую эмоциональную направленность и 
межличностные отношения.

Ключевые слова: личность, эмоциональная сфера, безработица, психология женщин, самоотношение, эмоцио-
нальная направленность, психологическая адаптация, теория латентных функций, витаминная модель, теорети-
ко-методологический анализ.

Jahon miqyosida kechayotgan ijtimoiy-iqtisodiy transformatsiyalar, mehnat bozorining texnologik va insti-
tutsional jihatdan yangilanishi hamda bandlik shakllarining diversifikatsiyalashuvi sharoitida ishsizlik nafaqat 
iqtisodiy, balki shaxsning psixologik salomatligi, ijtimoiy identifikatsiyasi va emotsional farovonligiga taʼsir koʻr-
satuvchi global ijtimoiy-psixologik muammolardan biriga aylanmoqda. Xalqaro mehnat tashkilotining (ILO) 
maʼlumotlariga koʻra, xotin-qizlarning mehnat bozorida ishtirok etish ehtimoli erkaklarnikiga nisbatan sezilarli 
darajada past boʻlib qolmoqda. Mazkur koʻrsatkichlar ayollarning barqaror bandlikka erishishi va iqtisodiy 
mustaqilligini taʼminlashda hanuz tizimli toʻsiqlar mavjudligini koʻrsatadi hamda ishsiz ayollarda shaxsiylik va 
emotsional xususiyatlarning namoyon boʻlish mexanizmlarini alohida ilmiy tadqiq etishni taqozo etadi.

Yangi Oʻzbekistonda soʻnggi yillarda xotin-qizlarning iqtisodiy mustaqilligini taʼminlash, barqaror bandligini 
qoʻllab-quvvatlash, kasbiy salohiyatini rivojlantirish hamda ijtimoiy-psixologik farovonligini mustahkamlash 
davlat siyosatining ustuvor yoʻnalishlaridan biriga aylandi. Oʻzbekiston Respublikasi Prezidentining 2022-yil 
28-yanvardagi PF-60-sonli1 “2022-2026-yillarga moʻljallangan Yangi Oʻzbekistonning taraqqiyot strategiyasi 
toʻgʻrisida”gi Farmoni, 2022-yil 7-martdagi PF-87-sonli2 “Oila va xotin-qizlarni tizimli qoʻllab-quvvatlashga 
doir ishlarni yanada jadallashtirish chora-tadbirlari toʻgʻrisida”gi Farmoni, 2021-yil 5-martdagi PQ-5020-sonli3 
Qarori, shuningdek, “Xotin-qizlar va erkaklar uchun teng huquq hamda imkoniyatlar kafolatlari toʻgʻrisida”gi va 
“Aholi bandligi toʻgʻrisida”gi qonunlarda belgilangan vazifalar ushbu masalaning strategik ahamiyatini belgi-
laydi. Mazkur muammoning dolzarbligi Oʻzbekiston Respublikasi Prezidenti Sh. M. Mirziyoyevning “Ayollari
mizni bezovta qilayotgan eng katta masala, bu - ishsizlik”4 degan fikrida ham yaqqol ifodalangan.

Shu bilan birga, ishsizlikning psixologik oqibatlarini tushuntirishga qaratilgan nazariy modellarning aksari-
yati Gʻarb jamiyatlari materialida, koʻpincha erkaklar bandligi tajribasi asosida ishlab chiqilgan. Ularni boshqa 
sotsiomadaniy kontekstlarga mexanik ravishda koʻchirish notoʻgʻri metodologik xulosalarga olib kelishi mumkin. 
Bundan tashqari, mavjud tadqiqotlarda ishsiz shaxsning emotsional holati, oʻz-oʻziga munosabati va shaxslararo 
munosabatlari koʻpincha alohida-alohida oʻrganilib, ularning oʻzaro determinatsiyasi yetarlicha kompleks tahlil 
qilinmagan. Aynan shu holat mazkur maqolada koʻtarilgan muammoning ilmiy dolzarbligini belgilaydi.

Maqolaning maqsadi ishsizlikning shaxs psixologiyasiga taʼsiriga oid klassik, xorijiy va mahalliy ilmiy 
yondashuvlarni qiyosiy tahlil qilish, ularning metodologik imkoniyatlari va cheklovlarini aniqlash hamda ishsiz 
ayollarda shaxsiylik va emotsional xususiyatlarni kompleks empirik tadqiq etishning nazariy-metodologik 
asoslarini ishlab chiqishdan iborat.

MAVZUGA OID ADABIYOTLAR TAHLILI
Shaxs va emotsional soha oʻrtasidagi funksional-dinamik munosabatlarni izohlashga qaratilgan zamonaviy 

ilmiy yondashuvlar tizimida kognitiv baholash nazariyalari, psixologik konstruktivizm, affektiv neyropsixologiya, 
emotsional regulyatsiya konsepsiyasi, emotsional intellekt nazariyasi hamda pozitiv psixologiya alohida oʻrin 
egallaydi. Mazkur yondashuvlar metodologik asoslari jihatidan farqlanishiga qaramay, emotsiyalarni tashqi va 
ichki taʼsirlarni subyektiv baholash, shaxsiy ahamiyat kasb etgan vaziyatlarga munosabat bildirish hamda oʻzga-
ruvchan ijtimoiy muhitga moslashishni taʼminlovchi faol psixologik tizim sifatida talqin etishi bilan umumiylik 
kasb etadi.

K. R. Sherer tomonidan ishlab chiqilgan emotsiyaning komponentli jarayon modeli (Component 
Process Model) emotsional javobni alohida hissiyot yoki oddiy fiziologik reaksiya sifatida emas, balki oʻzaro 
muvofiqlashgan bir necha funksional tizimlarning dinamik integratsiyasi sifatida izohlaydi. Modelda emot-
sional jarayonning oʻzaro bogʻlangan beshta komponenti ajratiladi: vaziyatni kognitiv baholash, organizmdagi 
fiziologik oʻzgarishlar, harakatga tayyorlik yoki motivatsion tendensiya, yuz va ovoz orqali tashqi ifodalanish 
hamda subyektiv hissiy kechinma. Muallifning yondashuviga koʻra, emotsional reaksiyaning mazmunini vazi-
yatning oʻzi emas, balki shaxs tomonidan uning yangiligi, yoqimliligi, maqsadga muvofiqligi, vaziyatni boshqa-
rish imkoniyati hamda shaxsiy va ijtimoiy meʼyorlarga mosligi asosida baholanishi belgilaydi.

Ushbu nazariy pozitsiya ishsizlik sharoitidagi ayollarning emotsional holatini tushuntirishda muhim meto
dologik ahamiyatga ega. Chunki ishsizlik bir ayol tomonidan vaqtinchalik kasbiy qiyinchilik sifatida baholanishi 
mumkin boʻlsa, boshqasida u ijtimoiy mavqening yoʻqolishi, iqtisodiy mustaqillikning cheklanishi yoki kelajakka 
nisbatan nazoratning susayishi sifatida idrok etilishi mumkin. Sherer keyingi ishlarida shaxsga xos barqaror 

1	 https://lex.uz/ru/docs/-5841063
2	 https://lex.uz/uz/docs/-5899498?ONDATE=01.01.2026
3	 https://lex.uz/uz/docs/-5320582?ONDATE=01.01.2024
4	 https://president.uz/oz/lists/view/7928

baholash moyilliklari muntazam takrorlanuvchi emotsional holatlarni shakllantirishi, vaqt oʻtishi bilan esa emot-
sional dispozitsiyalar va psixologik zaiflik omillariga aylanishi mumkinligini taʼkidlaydi. Demak, ishsizlikning 
emotsional oqibatlari faqat obyektiv bandlik holati bilan emas, balki shaxsning subyektiv baholash tizimi bilan 
ham determinatsiyalanadi.

Emotsional sohaning tuzilmaviy tahlilida B. I. Dodonovning umumiy hissiy yoʻnalganlik konsepsiyasi alohida 
metodologik qimmatga ega. Muallif emotsiyalarni qadriyat sifatida talqin qilib, shaxsning qaysi turdagi kechin-
malarni subyektiv jihatdan afzal koʻrishiga koʻra altruistik, kommunikativ, glorik, praksik, pugnistik, romantik, 
gnostik, estetik, gedonistik va akizitiv yoʻnalishlarni ajratadi. Mazkur tasnifning ilmiy afzalligi shundaki, u emot-
sional sohani faqat “ijobiy-salbiy” oʻqi boʻyicha emas, balki mazmuniy-qadriyatli mezon asosida differensial-
lashtirish imkonini beradi. Bu esa ishsizlik sharoitida qaysi emotsional ehtiyojlar qondirilmay qolayotganini aniq 
belgilashga xizmat qiladi.

Shaxsning oʻziga munosabati tizimini oʻrganishda S. R. Pantileyevning konsepsiyasi eʼtiborga molik. Unda 
oʻz-oʻziga munosabat yagona va bir oʻlchovli baho emas, balki samimiylik, oʻz-oʻziga ishonch, oʻz-oʻzini idora 
qilish, oʻziga munosabatning aks etishi, oʻz-oʻzini qadrlash, oʻz-oʻzini qabul qilish, oʻz-oʻziga bogʻliqlik, ichki 
ziddiyat va oʻzini ayblash kabi nisbatan mustaqil komponentlardan iborat koʻp qirrali emotsional-baholash tizimi 
sifatida talqin etiladi. Ushbu tuzilmaviy yondashuv ishsizlik sharoitida shaxsning “Men” tizimidagi oʻzgarishlarni 
yaxlit emas, balki komponent darajasida qayd etish imkonini beradi.

Ishsizlikning psixologik oqibatlarini tushuntiruvchi nazariyalar orasida M. Jahodaning latent funksiyalar 
konsepsiyasi eng nufuzli yondashuvlardan biri hisoblanadi. Uning P. Lazarsfeld va H. Zayzel bilan hamkorlikda 
Avstriyaning Marienthal shaharchasida oʻtkazgan tadqiqoti ijtimoiy psixologiya tarixidagi eng muhim empirik 
ishlardan biri sifatida eʼtirof etiladi. Tadqiqotda uzoq muddatli ishsizlik hayotdan qoniqishning pasayishi, kela-
jakka nisbatan umidsizlik, tashabbuskorlikning susayishi, vaqtni mazmunli tashkil etish qobiliyatining yoʻqolishi 
hamda ijtimoiy faollikning cheklanishi bilan bogʻliqligi aniqlangan. Keyinchalik muallif ushbu gʻoyalarni rivojlan-
tirib, mehnat faoliyati daromaddan tashqari beshta latent psixologik ehtiyojni - vaqtning tuzilmalashuvi, ijtimoiy 
aloqalar, umumiy maqsadlarga daxldorlik, ijtimoiy maqom va identiklik hamda muntazam faoliyatni qondirishini 
asoslab bergan.

P. B. Warr tomonidan ishlab chiqilgan “vitamin modeli” psixologik farovonlik bilan mehnat muhiti oʻrtasidagi 
bogʻliqlikni chiziqli emas, balki egri chiziqli munosabat sifatida izohlashi bilan ajralib turadi. Modelga koʻra, 
faoliyat ustidan nazorat hissi, koʻnikmalardan foydalanish imkoniyati, aniq maqsadlarga ega boʻlish, ijtimoiy 
aloqalar, faoliyatning xilma-xilligi, xavfsizlik hissi, ijtimoiy maqom va moddiy taʼminot “psixologik vitaminlar” 
sifatida namoyon boʻladi. Ularning mutlaqo yetishmasligi ham, ortiqcha boʻlishi ham ruhiy salomatlikka salbiy 
taʼsir koʻrsatishi mumkin. Bu yondashuv ishsizlikni faqat “yetishmovchilik” emas, balki muvozanatning buzilishi 
sifatida talqin qilish imkonini beradi.

D. Fryer tomonidan taklif etilgan agentlikni cheklash (agency restriction) yondashuvi esa ishsiz shaxsni 
passiv “qurbon” sifatida emas, balki cheklangan resurslar sharoitida oʻz hayotini faol boshqarishga intiluvchi 
subyekt sifatida talqin qiladi. Mazkur pozitsiya psixologik yordam amaliyoti uchun muhim, chunki u shaxsning 
ichki resurslarini safarbar etishga urgʻu beradi. K. I. Paul va K. Moser tomonidan 237 ta kesimiy va 87 ta 
longitudinal tadqiqot materiallari asosida amalga oshirilgan meta-tahlil ishsizlikning depressiya, xavotirlanish 
va oʻz-oʻzini past baholash bilan barqaror bogʻliqligini tasdiqlagan, biroq bu taʼsirning kuchi individual va ijti-
moiy-psixologik resurslarga bogʻliq ekanligini koʻrsatgan.

Ayollar ishsizligining gender xususiyatlarini oʻrganishda M. Bartli va G. I. Yefremovaning tadqiqotlari alohida 
ahamiyatga ega. M. Bartli ayollarda ishsizlikning psixologik oqibatlari erkaklarnikidan farqli namoyon boʻlishini, 
oilaviy rollar, ijtimoiy identiklik va oʻzini qadrlash bilan bogʻliq emotsional zoʻriqishlarning qoʻshimcha ravishda 
yuzaga kelishini asoslagan. G. I. Yefremova ishsiz ayollarning psixologik portretini ishlab chiqib, ularda xavotir-
lanish, emotsional beqarorlik, pessimizm, ijtimoiy dadillikning sustligi va konformlik kabi xususiyatlar namoyon 
boʻlishi mumkinligini aniqlagan hamda differensial psixologik yordamning yetti modulli trening dasturini taklif 
etgan. A. Bandura tomonidan ishlab chiqilgan oʻz-oʻziga samaradorlik konsepsiyasi esa takroriy muvaffaqi-
yatsiz urinishlar shaxsning oʻz imkoniyatlariga ishonchini susaytirishi mumkinligini tushuntiradi.

Mahalliy tadqiqotchilar - D. S. Abdullajanova, M. M. Baltayeva, M. Q. Gʻafforova, T. K. Narbayeva, N. R. 
Nishonova, Sh. M. Ulugʻova va boshqalarning ilmiy izlanishlarida xotin-qizlarning psixologik xususiyatlari, ijti-
moiy faolligi, kasbiy rivojlanishi, gender munosabatlari va mehnat faoliyatiga moslashuvi keng yoritilgan.

Xususan, xotin-qizlarning yangi iqtisodiy munosabatlarga moslashuvi obyektiv (maʼlumot, kasbiy malaka, 
ish tajribasi) va subyektiv (kutilayotgan daromad, kasbiy manfaatdorlik, shaxsiy ehtiyojlar) omillar taʼsirida shak-
llanishi asoslangan. Biroq mazkur ishlarda ishsiz ayollarda shaxsiylik va emotsional xususiyatlarning namoyon 
boʻlish qonuniyatlari hamda ularni belgilovchi ijtimoiy-psixologik determinantlar mustaqil tadqiqot predmeti sifa-
tida yetarlicha oʻrganilmagan.

Maqolada tahlil-sintez, qiyosiy-nazariy tahlil, tipologiyalashtirish, tizimli yondashuv va nazariy umumlash
tirish metodlaridan foydalanildi. Tadqiqot manbai sifatida shaxs va emotsional soha psixologiyasi klassiklari
ning asarlari, ishsizlik psixologiyasi nazariyotchilarining ishlari, xalqaro meta-tahlil natijalari, MDH mamlakatlari 
va Oʻzbekiston olimlarining ilmiy izlanishlari hamda xalqaro tashkilotlarning statistik hisobotlari tanlab olindi. 
Nazariy manbalarni tahlil qilishda uch mezon asos qilib olindi:

(a)	 nazariyaning ishsizlikni tushuntirishdagi izohlovchi imkoniyati;

(b)	 uning empirik operatsionalizatsiya qilinish darajasi;

(c)	 gender va sotsiomadaniy kontekstga sezgirligi.

Ushbu mezonlar mavjud yondashuvlarni oddiy sanab oʻtishdan emas, balki ularning metodologik salohiyati 
va cheklovlarini asoslangan holda baholashdan iborat tahlil strategiyasini belgiladi.

TAHLIL VA NATIJALAR
Birinchidan, oʻtkazilgan tahlil zamonaviy psixologiya fanida shaxs va uning emotsional sohasi oʻzaro inte-

gratsiyalashgan yaxlit tizim sifatida tadqiq etilishini koʻrsatdi. Emotsiyalar shaxs ruhiy hayotida faqat subyektiv 
hissiy kechinmalar majmui sifatida emas, balki bilish jarayonlari, motivatsion-qadriyatli yoʻnalishlar, qaror qabul 
qilish, shaxslararo munosabatlar va psixologik farovonlikni tartibga soluvchi regulyativ mexanizm sifatida 
namoyon boʻladi. Bundan kelib chiqadigan metodologik xulosa shuki, ishsiz ayollarning emotsional holatini 
oʻz-oʻziga munosabat tizimidan ajratilgan holda oʻrganish emotsional jarayonlarning murakkab tabiatini toʻliq 
ochib berishga imkon bermaydi.

Ikkinchidan, M. Jahoda va P. B. Warr nazariyalarining metodologik uzviyligi va farqlari alohida koʻrib chiqildi. 
Ikkala nazariya ham ishsizlikning taʼsirini faqat moddiy yoʻqotish sifatida emas, balki psixologik ehtiyojlarning 
qondirilmay qolishi sifatida talqin qiladi, biroq ularning urgʻu nuqtalari farqlanadi: Jahoda ijtimoiy-tuzilmaviy 
funksiyalarga (vaqt tashkiloti, ijtimoiy aloqalar, maqom), Warr esa individual psixologik ehtiyojlarga (nazorat, 
koʻnikmalardan foydalanish, xavfsizlik) urgʻu beradi. Bunga D. Fryerning agentlik yondashuvi qoʻshilganda uch 
qutbli metodologik makon shakllanadi, unda ishsizlikning taʼsiri bir vaqtning oʻzida tuzilmaviy, individual-ehti
yojli va subyektiv-faoliyatli darajalarda tahlil qilinishi mumkin boʻladi. Mazkur uch yondashuvning qiyosiy tavsifi 
1-jadvalda keltirilgan.

1-jadval: Ishsizlikning psixologik oqibatlarini tushuntiruvchi asosiy nazariy yondashuvlarning qiyosiy tahlili

Mezon Latent funksiyalar nazariyasi 
(M.Jahoda) Vitamin modeli (P.B.Warr) Agentlik yondashuvi 

(D.Fryer)
Tahlil darajasi Ijtimoiy-tuzilmaviy Individual-ehtiyojli Subyektiv-faoliyatli

Asosiy tushuncha Bandlikning yashirin funksiyalari Psixologik vitaminlar va 
ularning muvozanati

Shaxs agentligining 
cheklanishi

Shaxsning pozitsiyasi Koʻproq passiv (mahrumlik obyekti) Sharoitga bogʻliq Faol subyekt
Bogʻliqlik xarakteri Chiziqli Egri chiziqli Vaziyatga bogʻliq

Amaliy yoʻnalish Bandlikni tiklash, ijtimoiy aloqalarni 
kengaytirish

Muhit omillarini 
optimallashtirish

Ichki resurslarni 
safarbar etish

Metodologik cheklov Individual farqlarni yetarlicha 
hisobga olmaydi

Operatsionalizatsiyasi 
murakkab

Tuzilmaviy toʻsiqlarni 
sustroq yoritadi

Jadval maʼlumotlari koʻrsatadiki, mazkur nazariyalar bir-birini inkor etmaydi, balki bir hodisaning turli dara-
jalarini yoritadi. Shu sababli ishsiz ayollar psixologiyasini oʻrganishda ulardan birini mutlaqlashtirish emas, balki 
integrativ tarzda qoʻllash metodologik jihatdan maqsadga muvofiqdir.

Uchinchidan, ayollar ishsizligining oʻziga xos jihati alohida taʼkidlandi. Anʼanaviy jamiyatlarda ayolning 
ijtimoiy maqomi koʻpincha nafaqat kasbiy faoliyat, balki oilaviy rollar orqali ham belgilanadi. Bu holat ikki xil 
psixologik oqibatga olib kelishi mumkin. Bir tomondan, oilaviy rollarning mavjudligi ishsizlikning identiklikka oid 
zarbasini qisman yumshatuvchi kompensator resurs boʻlib xizmat qilishi mumkin. Ikkinchi tomondan, ayolning 
bir vaqtning oʻzida kasbiy oʻzini roʻyobga chiqarish va oilaviy majburiyatlarni bajarish talablari oʻrtasida qolishi 
rollararo ziddiyatni kuchaytirishi ehtimoldan xoli emas. Demak, ishsiz ayollar psixologiyasini erkaklar ishsizligi 
modeli asosida emas, balki alohida gender-sezgir nazariy asosda oʻrganish zarur.

Toʻrtinchidan, xorijiy nazariyalarni mahalliy sotsiomadaniy kontekstda qayta talqin qilish zarurati asoslandi. 
Oʻzbekiston sharoitida oilaviy masʼuliyatning yuqoriligi, qarindoshlik va mahalla tizimining qoʻllab-quvvatlovchi 
roli, mehnatga nisbatan shakllangan ijtimoiy talablar hamda shaxsning oiladagi mavqei ishsizlikning psixologik 
oqibatlarini belgilovchi muhim omillar sifatida namoyon boʻladi. Xususan, M. Jahoda ajratgan latent funksi-
yalardan “ijtimoiy aloqalar” va “umumiy maqsadlarga daxldorlik” komponentlari mahalla, qarindoshlik tarmogʻi 
va oilaviy faoliyat orqali qisman qondirilishi mumkin. Bu esa Gʻarb jamiyatlarida qayd etilgan deprivatsiya effek-
tining Oʻzbekiston sharoitida boshqacha konfiguratsiyada namoyon boʻlish ehtimolini koʻrsatadi va milliy tanlan-
malarda empirik tekshirishni talab qiladi.

Beshinchidan, oʻtkazilgan tahlil natijasida ishsiz ayollarda shaxsiylik va emotsional xususiyatlarni tadqiq 
etishning toʻrt blokli integrativ tuzilmasi asoslab berildi. Birinchi blok - oʻz holatini subyektiv baholash: shaxsning 
mavjud psixologik holatini qanday idrok etishi, emotsional zoʻriqish, xavotirlanish va beqarorlik darajasi. Ikkinchi 
blok - oʻz-oʻziga munosabat: samimiylik, oʻz-oʻzini idora qilish, oʻzini qadrlash, oʻzini qabul qilish, ichki ziddiyat 
va oʻzini ayblash komponentlari. Uchinchi blok - umumiy hissiy yoʻnalganlik: shaxs uchun subyektiv ahamiyatli 
boʻlgan emotsional kechinmalar turlari. Toʻrtinchi blok - shaxslararo munosabatlar: ijtimoiy xulq-atvor strategi-
yalari va qoʻllab-quvvatlash tarmogʻidan foydalanish imkoniyatlari.

Mazkur tuzilmaning ilmiy afzalligi shundaki, u ishsizlikning psixologik oqibatlarini yagona umumlashgan 
koʻrsatkich orqali emas, balki komponent darajasida qayd etish imkonini beradi. Bu esa, oʻz navbatida, psixo
logik yordamni differensiallashtirish, yaʼni har bir ayolda aynan qaysi komponent zaiflashgani va qaysi biri 
saqlanib qolgan resurs ekanligini aniqlash uchun zamin yaratadi. Metodik jihatdan ushbu tuzilma “Shaxsning 
oʻz holatini baholash” testi, B. I. Dodonovning “Shaxsning umumiy hissiy yoʻnalganligini aniqlash” metodikasi, 
“Hissiy holatlarda oʻz-oʻzini baholash” metodikasi, S. R. Pantileyevning “Shaxsning oʻz-oʻziga munosabatini 
baholash” metodikasi hamda T. Lirining “Shaxslararo munosabatlarni diagnostika qilish” metodikasi bilan 
operatsionalizatsiya qilinishi mumkin.

Oʻtkazilgan nazariy tahlil bir necha metodologik masalani ochiq qoldiradi. Avvalo, deprivatsiya paradig-
masi doirasidagi tadqiqotlarda ishsiz shaxs koʻpincha passiv obyekt sifatida talqin qilinadi. Bu esa amaliyotda 
psixologik yordamni faqat “yoʻqotilgan funksiyalarni qoplash”ga yoʻnaltirish xavfini yuzaga keltiradi. Agentlik 
yondashuvi bilan integratsiya bu cheklovni yumshatishga xizmat qiladi, chunki u shaxsning saqlanib qolgan 
resurslarini tadqiqot predmetiga aylantiradi.

Ikkinchi masala korrelyatsion tahlilning izohlovchi imkoniyatlari bilan bogʻliq. Ishsizlik davomiyligi bilan 
emotsional koʻrsatkichlar oʻrtasida aniqlanadigan aloqadorliklar sabab-oqibat munosabatini isbotlamaydi: uzoq 
muddatli ishsizlik emotsional resurslarni susaytirishi ham, aksincha, dastlabki emotsional zaiflik ish qidirish 
faolligini pasaytirib, ishsizlik davomiyligini uzaytirishi ham mumkin. Shu sababli empirik natijalarni talqin qilishda 
qatʼiy sababiy formulalardan tiyilish va longitudinal dizaynlarga ehtiyoj mavjudligini eʼtirof etish ilmiy jihatdan 
toʻgʻri pozitsiya hisoblanadi.

Uchinchi masala metodikalarni madaniy moslashtirish bilan bogʻliq. B. I. Dodonov va S. R. Pantileyev 
metodikalari boshqa sotsiomadaniy sharoitda ishlab chiqilgani sababli, ayrim shkalalarning mazmuniy talqini 
milliy tanlanmada qoʻshimcha aniqlashtirishni talab qilishi mumkin. Bu holat empirik bosqichda shkalalarning 
ichki izchilligini tekshirish va natijalarni ehtiyotkorlik bilan izohlash zaruratini belgilaydi.

XULOSA VA TAKLIFLAR
Zamonaviy psixologik yondashuvlarda shaxs va uning emotsional sohasi oʻzaro integratsiyalashgan yaxlit 

tizim sifatida talqin etilib, oʻz-oʻzini baholash, oʻziga munosabat, emotsional yoʻnalganlik va shaxslararo muno-
sabatlar psixologik farovonlik hamda ijtimoiy moslashuvni belgilovchi determinantlar ekanligi nazariy jihatdan 
asoslandi. 

Ishsizlikning psixologik oqibatlarini tushuntiruvchi yetakchi nazariyalar (M. Jahoda, P. B. Warr, D. Fryer) 
bir-birini inkor etmaydi, balki bir hodisaning ijtimoiy-tuzilmaviy, individual-ehtiyojli va subyektiv-faoliyatli dara-
jalarini yoritadi. Ularning integratsiyasi ishsizlikni koʻp darajali ijtimoiy-psixologik stressor sifatida tahlil qilish 
imkonini beradi. 

Ayollar ishsizligining psixologik mazmuni erkaklar ishsizligi modeli bilan toʻliq izohlanmaydi: oilaviy 
rollarning identiklikni qoʻllab-quvvatlovchi va rollararo ziddiyatni kuchaytiruvchi qoʻsh funksiyasi gender-sezgir 
nazariy asosni talab qiladi. 

Xorijiy nazariyalarni Oʻzbekiston sotsiomadaniy kontekstiga mexanik koʻchirish metodologik jihatdan asosli 
emas; oilaviy masʼuliyat, mahalla instituti va qarindoshlik tarmogʻining kompensator roli mahalliy tanlanmalarda 
alohida empirik tekshirishni taqozo etadi. 

Ishsiz ayollarda shaxsiylik va emotsional xususiyatlarni oʻrganishning toʻrt blokli integrativ tuzilmasi - oʻz 
holatini subyektiv baholash, oʻz-oʻziga munosabat, umumiy hissiy yoʻnalganlik va shaxslararo munosabatlar - 
keyingi empirik tadqiqotlar uchun nazariy-metodologik asos boʻlib xizmat qiladi. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

